
Intl' Women's Day nung PM Modi-i LPG
cylinder nung sen 100 ajemtsür

Taküm 2024 Alima Tetsürtem Anogomung nung Dimapur Watsü Telongjemi Dimapur nung sentong tajung ka ayongzüka Aotsürtem rongnung wadang balala nung tangar
dang nungi alakteta takok tajung angur aser mapa takok ngua inyakertem nem Mulungnen Tetushi agütsüogo.

Taküm küm Dimapur Watsü Telongjemi Mulungne Tetushi agütsürtemji itemi liasü :
1. Wt. Watila Longkumer, Lirmen, Naro ki kibur, India lima nung tetsur shishilembar takotet 75 shimtetba rongnung densemba tetushi
2. Wt.Sentilemla Imsong, Longjanglar, cricket asaya nungi Captain tashi kümtetba tetushi
3. Wt. Limatola Ao, Ungma, Cricket asaya nung First captain, North East zonal Senior Women's trophy jenjang tongtetba tetushi.
4. Wt. Chubasenla, Merangkong, Taxi driver tebur den kasa tashi bener taküm asoshi pokyimba tetushi
5. Wt. Sentinaro Longchari, Changkilar, Taxi driver tebur den kasa tashi bener taküm asoshi pokyimba tetushi
6. Wt.  R.Limatola Jamir, Mongsenyimti, Nagatsür rongnungi mezüng Taekwondo nung black belt anguba, First Class National Refree  aser Taekwondo Coach kümtetba tetushi.

Kohima, March 8, 2024
(TYO): Nagaland nung
Hokolbarnü "Invest in women:
Accelerate Progress" omen nung
ajemdaker International Women's
Day mongogo.

Iba sentong nung Padma Shri
anguba Naga tsürtem, tetsür
MLA tem aser tetsür SHG
achievers nem tetushi agütsüogo.

Tetsür dak rangloker tentetba
sorkar department tem aser State
Commission for Women yaritepa
Kohima nung benjung tongtiba
ayonga among.

Iba benjungmong nung Padma
Shri awardee 8- Chubalemla Ao,
Neidonuo Angami, Prof Temsula
Ao, Sentila T. Yanger, Dr P.
Kilemsungla, Lentina Ao Thakkar,
Neihunuo Sorhie aser Sano
Vamuzo nunger nem tetushi
agütsü.

Nagaland nung tetsür Rajya
Sabha MP Phangnon Konyak
aser mezüngbuba MLA ana-
Minister Salhoutuonuo Kruse o
Advisor Hekani Jakhalu Kense
nunger nem-a tetushi agütsüogo.

Maneni, C Tsurila,
Nengneithem Hengna aser K. Ela
nungeri maparen balala ajanga
tetsürtem ajungkettsü mapa
inyakba atema Nagaland State
Commission Award 2024 agütsü.

"Putiotsü piyong loktiliba
nung tongtiretji tetsürtem liasü
aser khuret bena dang aru" ta
Women Resource Development
& Horticulture Advisor
Salhoutuonuo Kruse-i ashi.

Kibong anepaluba aser tarutsü
putu anitetba den tetsürtemi
rongsenketzüng renlokba aser
tanga wadang aika nung shilem
agia arur. Ajisüaka tetsürtemi
mapang talangka tetsükdaktsü
aser telemsa ajurua arur, ta
Kruse-i ashi.

Tetsürtem dak tashi aliba
agizüktsü mapang tongogo aser
kasa maongka agüja takok

ngudaktsütsüla ta lai ashi.
"Asenoki tanur tetsürtem

shisaliok bushiba nung temulung
agütsütsüla kechiyong iba ajanga
temelenshi tajung bener arutsü.
Parnok shisaliok nung rongsen
endokba ajanga asen tarutsü
tajung yangertsü" ta laisa shisem.

"Tetsürtem tanur bena
saoyapokyar aser iba tsütsü
tayongzükba jenti ajurur anungji
tetsürtem tashi itdaktsütsü atema
healthcare services, reproductive
rights, gender-based violence,
gender disparities osang
prokshitsüla" ta Minister Kruse-
isa ayongzük.

"Tetsürtem tashi amshiba
sabang nung dendaktsüba ajanga
policy yangluba nung teyari aser
tajangzük aika angutsü aser tali
renloktsü. Tetsür nem kasa
maongka agütsüba ajanga lokti
aser rongsenketzüng tejakleni
aotsü aser asen tarutsü tajungba
akümtsü" ta laisa ashi.

Iba sentong nung Minister
Kruse-isa Myki fest lapoktsü. Iba
nung Myki products aser SHG
products ayoker aser women-
centric schemes information
booths lapoka lir.

"Iba anogo ya kanga
tongtipang kechiyong asenok
asen loktiliba ainba angur aser
ibaji tetsürtem renlokba ajanga
dang asadangteter" ta Social
Welfare Advisor Wangpang
Konyak-ia ashi.

"Naga tsürtem kanga tejakleni
aruogo kechiyong mapang
talangka tezülen dang aliba tanübo
tiyongtsü nung lir. Loktiliba nung
tetsürtem kanga tongtipang lir aser
tetsürtemi shilem agiba ajanga
tejakleni aoer. Ajisüaka, Nagaland
nung teburtemi Naga tsürtem
nem kasa maongka magütsür" ta
pai ashi.

"Tetsür nem lenisütsü aser
telemtetba agiba nung shilem
agidaktsütsüla kechiyong iba

ajanga dang Naga loktiliba
tejakleni aotsü. Asenok tejakleni
aotsü atema tetsürtem nem
education, skill development,
leadership guidance agütsütsüla"
ta Advisor Wangpang-isa ashi.

Social Welfare Secretary
Martha R. Ritse-ia okila
jembidang department balala
longjemer tanü loktiliba nung
tetsürtem tejakleni aoba
benjungtepba atema pelaba
metetdaktsü.

India sorkari linük kübok
tesem ajungalen tetsürtem yaritsü
asoshi programmes aser
schemes aika tenzükja lir, ta
Martha-isa ashi.

Sentong nungsa Women
Resource Development
Commissioner & Secretary
Zhothisa Dawhuo-i Myki Fest
indang osang lemsatep.

International Women's Day
benjungmong nung Nagaland
State Rural Livelihoods Mission-
ia tsünglanglen agüja aliba
sempettem agütsü:

Best Self Help Group (SHG)
-Tetemjen SHG, Chuchuyimpang
village, Mokokchung district;
Best performing Village Level
Organisations (VLO) - Azikeh
VLO, Sanphure village, Kiphire
district and Kedakelie VLO,
Jakhama village, Kohima district;
Best Performing Cluster Level
Federation - Japfuphi Thenuko,
Jakhama Block, Kohima district,
Most Successful Credit Linkage
- Viketuno Edith Rutsa of Sechü
Zubza Block, Kohima district;
Gender champion - Wepretsou
Kupa, Pfutsero Block, Phek
district; Lakhpatti Didi -
Bendangenla Weo,
Chukoukedima Block; Most
enterprising SHG woman -
Rhucheu Marhu, Pfutsero Block,
Phek district aser Most inspiring
placement - Easter Konyak, Mon
district.

Nagaland nung International Women Day mongogo
Guwahati, March 8, 2024
(Agencies): Congress-i taküm Lok
Sabha elections atema mezüngububa
candidates list sayaogo.

Mezüngbuba list nung
Meghalaya, Nagaland, Sikkim
and Tripura, Chhattisgarh,
Karnataka, Kerala aser Telangana
state tem dena lir.

Meghalaya nungi Vincent H

Pala (Shillong- ST), Saleng A
Sangma (Tura-ST), Nagaland
nungi S. Supongmeren Jamir aser
Sikkim nungi Gopal Chettri
nunger candidate asütsü shimogo.

Külen, Tripura West atema
Congress-i Ashish Kumar Saha shim.

Hokolbarnü Congress-i state
7 nungi candidates 39 shimba
osang metetdaktsüogo.

Kohima, March 8, 2024
(DIPR): Dimapur Municipal
Council (DMC), Kohima
Municipal Council (KMC) aser
Tizit Town Council (TTC) ajanga
draft electoral Rolls sayaogo.

March 8, 2024 nü Dimapur
nung Administrator and ERO
DMC, W. Manpai Phom-i ward
aser political party ketdangsürtem
nem ULB elections atema draft e-
Roll agütsü.

March 11 nungi 20, 2024 tashi
nung claims & objections
agütsütsü akok aser iba sülen
March 21, nungi 27, 2024 tashi

claims & objections
reprangshimtsü.

Tanü KMC office, Kohima
nung ward ketdangpur, GBs aser
political party lennirtem den draft
electoral roll atema senden amen.

Iba mapang Administrator &
Electoral Registration Officer,
KMC T. Lanusenla Longkumer-
i draft publication indang osang
lemsatepa liasü.

SDO(C) & AERO Tizit,
Tumben P Tsanglao-ia ADC
Office Tizit nung March 8, 2024
nü Tizit Town Council kübok
draft Electoral Roll sayaogo.

Kohima, March 8, 2024
(TYO): Nagaland nung school
tekolakpurtem atema School
Leadership Development
Programme (SLDP) tenzükogo.

Ita ka tashi agitsü aliba
sentong ya March 8, 2024 nü
SIEMAT Hall, SCERT, Kohima
nung tenzük aser iba ya April 8,
2024 tashi agitsü.

National Centre for School
Leadership (NCSL), National
Institute of Educational Planning
and Administration (NIEPA),
New Delhi-i latettsüba kübok iba
training ya agir aser school
tekolakpurtem leadership skills
tajungba akümtsü.

"Tanü kanga dang kara ainba
lima ka nung learning aser skill
development maneni nüngdaker.
School Leadership Academy-i

item sentongtem ajanga school
tekolakpurtem aser lennirtem
tashi itdaktsütsü meranger aser
nüngdakba skills aser shisatsü
agütsür" ta Additional director
Pekruzetuo Kesiezie-i ashi.

Sentong nung Joint Director
& Cell Head, SLA, SIEMAT
&Assessment Cell, SCERT
Achetla Ao-ia iba sentong indang
osang lemsatep.

"Iba training ya ita ka agitsü
aser State Council of Educational
Research and Training (SCERT)
aser training nung adenba school
tem nung mapatong balala
inyaktsü" ta Achetla-i ashi.

Iba training nung shisalen
sayurtemji School Leadership
Academy, SCERT aser
Directorate of School Education
nungi teshimtet nübotem lir.

Congress list nung Nagaland dena lir

ULB elections atema Draft E-Roll sayaogo

School tekolakpurtem atema SLDP agir

ASTK-i Buraküm nüng asanger

Kohima, March 08 (TYO) :
Nagaland Public Service
Commission (NPSC) ajanga
agiba tatidang nung
Lt.Imtiaküm ase
Wt.Ladongrenla na jabaso
Dr.Meyisungit Longkumer-i
Animal Husbandary &
Veterinary Service Department
nung  Veterinary Assistant
Surgeon mapa angurtem
rongnung mezüng takok jenjang
anguba aser ano Lt. Emkong
Tonger aser Wt.Lemjan Phom
na jabaso Wb.Shilurenem
Longkumer-i Sericulture
Department nung Extension
Officer mapa angurtem
rongnung mezüng takok jenjang

Mokokchung, March/
Metsüremi 08 (TYO): Alima
ajunga den külemi tanü
Mokokchung nunga
International Women's Day
sentong Watsü Mungdangi
ayongzüka agiogo.

Mokokchung Town Hall
nung tanü iba sentong nung
"Inspire Inclusion" ta asüba onük
nung ajemdaker Kumlong
Baptist Arogo Associate Pastor
Women, Rachel Jamir-i
jembidang alima nung tetsürtemi
mapa tajung aika tekirak medeni
indang-indanga inyakteter aser
ibaji ajanga lenmang aisü nung
temoatsü angur, anungji iba ama
mapa inyaktetba nung

Mkg. nung International Women's Day sentong agi

tetsürtemi tapet tetushi
ngutettsüla ta ashi.

Rachel-isa tarutsü
mapangtem nung tetsürtem
alima nüburtemi senzüka
meyutsüi keta-sena
amshitettsüsa tanü tetsürtemi
jenjang renema toktsütsü kanga
dang tongtipang ta adenshia
aliba tetsürtem den lemsatep.

Kasa sentong nung District
Mission Co-ordinator District
Hub for Empowerment of
Women Mission Shakti,
Moamenla Longkumer ajanga
kechiba International Women's
Day amonger iba indang jembi
aser Asst. Project Manager,
NSRLM, Mkg., Moatoshi; UBI

Officer Incharge Women
Police Station Mkg., Imlichila;
Nursing Supdt. IMDH, Mkg.
Tsükjemangla; Mkg. District
Legal Service Authority nungi
Watitemjen aser Gender CRP
NSRLM, Mkg., nungi
Moazüngla, parnokia shilem
agia jembiba den Impur
Christian Hospital nung azünger
tetsürtemi Inspire Inclusion ta
asüba dak ajemdaker saya ka
sayuba den MTBA Asso.
Pastor Rev. Temsüwati ajanga
Tsüngrem dang temoatsü meshia
sarasademer tenzükba. Kasa
sentong ya Watsü Mungdang
tatong tir Asola Ozüküm
ketdangsüba nung agi liasü.

Dimapur, Metsüremi/March
08 (TYO): Alima ajunga den
külemi District Administration
aser Beti Bachao Beti Padhao
tawabangba kübok District Hub
for Empowerment of Women
ajanga Department of English,
Fazl Ali College, Mokokchung
den lungjemer FAC indang
Conference Hall nung
International Women's Day
munga liasü.

Iba anogomung ya "Invest in
Women: Accelerate Progress"
omen nung ajemdaker munga
liasü.

Iba sentong nung Watsü
Mungdang taoba tir Dr Imlirenla
Walling ajanga "Property Rights
of women in the Ao Naga
context" onük nung jembia liasü.

Dr Imtirenla-i iba onük nung
semi-structured paper ka
agütsüba nung Inherited or
Ancestral property aser
Acquired or Achieved property
indang lemsatepa liasü.

Lai teburtemi yimsü asüba
Naga nunger loktiliba nung
tetsür ka shilem/teinyaktsü
indang rateta ashi aser tanü tashi
tetsürtem telemtetba agiba
tentet aser tsürabor nungi
senmang amangba nung jenjang
ka monguteti lir, ta ashi.

Aortem asoshi rongsen
temeden ya tebur nem timba
agüja lir aser patrilineal

inheritance ajanga loktiliba aser
tetsür nem nung timtem agütsür,
ta lai ashi.

"Carving a Space of Her
Own: A Discussion on Naga
Women Writers" onük nung
panel of discussion ka Dr
Moalemla Imchen onir sür agia
liasü.

Iba onük nung
sensaksemertem nung Clark
Theological College,
Mokokchung College of
Teacher Education, People's
College Mokokchung aser
college balala nungi dena liasü.

Iba sentong nung SDO (C)
Mokokchung, Abeinuo Jasmine
Ashao ajanga sentong
tembanga jembidang,
International Women's Day
nung panel discussion aliba
nükjidong ya tanü lokti nung

tetsür jenjang tali tejangjaba
nung angatettsü asoshi lir, ta
ashi.

Tetsürtem terenlok tali
ajungmesotsü asoshi
Mokokchung district nungi
Nagaland Legislative Assembly
nung tetsür shima yoktsü
tongtipang lir, kechiaser Aortem
ya shiraliok, terenlok nung
mezüngpur ta züngshir, ta lai
ashi.

Tetsür tashi amshitettsü
asoshi rongsenketzüng tsütsü
pei peria alitsü ya mera
mezüngbuba lir, anungji tetsür
dak rangloker agütsüba scheme
nungi teyari agitsüla, ta ashi.

E-Space, Dimapur nung
Women Entrepreneurs
Network Nagaland (WENN)
ajanga NABARD den
lungjemer International

Women's Day munga liasü.
Iba sentong nung

tongtipangtiba shilem ya "Invest
in Women, Accelerate
Progress" omen nung
ajemdaker panel discussion
liasü, kong panellist Phutoli
Chingmak, Tiakala Ao aser Dr.
T. Limanochet Jamir nungeri
pei wadang nung ajangshibatem
indang lemsatepa liasü.

Panel discussion ya Anungla
Zoe Longkumer onir sür agia
rongsen lenmang, legal tsütsü,
gender aser meranga inyaka
kati ka yaritepba indang jembia
liasü.

Iba sentong nungsa tetsür
entrepreneurs ajungmesoa Food
processing, Handloom, Fashion,
Art & Crafts aser IT & Media
nung token grants angutsü
atema application meshia liasü.

Application 20 dak tema aruba
nungi pongu shimteta iba
sentong nung tushia amshi.

Iba sentong nung WENN
Bazaar pop-up ka liasü, kong
stalls 13 amenoka chiyongtsü,
ola-angla, teka mapa, jewellery
aser mozü yoka liasü.

Iba sentong nung Tsuipu
product yanglur tetsür
entrepreneur ajanga lai
ajangshibatem lemsatepa liasü.

Kohima Science College
nunga March 8, 2024 nü Origin
Fest 2024 nung shilem ka ama
International Women's Day
munga liasü.

College Cultural Day
mapang KSCJ indang vice
principal Moasangla Jamir-i
nüburtem ka kuma lungjemtsü
asoshi yimyakoya aser sobaliba
balala agizüktsü nüngdaker ta
ashi.

Tetsür temi lenla balala nung
shilem tajung agiba agizüka
züngshitsü aser benjongtsü
mechi iba anogomung ya
amunger, ta lai ashi.

Tetsür ajaki pei mangdang
asangsang kumdaktsütsüsa
talenba maliba alima ka
yangertsü kanga tongtipang,
kong nisung ajak kasa
akumtsüboa aser züngshia
amshitsüla, ta Moasangla Jamir-
i ashi.

(Maneni tapak 8 nung...)

Mokokchungnung International Women's Day sentong nung Kumlong Baptist Arogo
Associate Pastor Women, Rachel Jamir-i o jembidang aser Impur Christian Hospital nung
azünger tetsürtemi Inspire Inclusion ta asüba dak ajemdaker saya ka aiba mapang nung
tangokba noksa.

Kohima, March 08 (TYO) :
Tawa Goa nung National
Masters Game saisapong
sentong nung Wb.Buraküm Ao-
i Dart asaya 40+ Single &
Double asayartem rongnung
Nagaland tenüng nung mezüng
takok jenjang Gold medal
anguba aser ano 40+ Football
asaya nunga mezüng takok

jenjang Gold medal anguba
takok asoshi pa nem
tenüngsang tulu agütsür ta
Akhoya Senso Telongjem
Kohima sangdong ka nung
metetdaktsüogo.

Ano maneni Tsüngremi pa
mapa ajak nung takok leni
aniangma ta ASTK-isa
metetdaktsü.

anguba aser ano  taoba NSSB
tatidang nung Wb.Marsosang
Ao aser Wt. Impangkokla na
jabaso Wb.Merensangba
Imsong-i Animal Husbandry &
Veterinary Services department
nung LDA cum Computer
Assistant mapa anguba takok
asoshi kanga pelar aser parnok
nem tenüngsang tulu agütsür ta
Akhoya Nunger Bendanglir
Reju (ANBR) sangdong ka
nung  tir Wb.Aküm Jamir aser
tongti zülur Wb. S.Onen
Longkumer nati metetdaktsüogo.

Ano maneni tarutsü nunga
parnoki inyakba mapa nung
Tsüngremi moajangma ta
parnokisa metetdaktsü.

ANBR-i takok angur nem tenüngsang agütsür

State tesem balala nung International Women's Day mungogo

Dimapur, Metsüremi/March
08 (TYO): Ministry of Women
and Child Development ajanga
linük tesem ajungalen March 9
nungi 23, 2024 tashi Poshan
Pakhwada benjonga sentong
balala ayongzüktsü.

Linük den külemi Rashtriya
Poshan Abhiyaan Nagaland,
Department of Social Welfare-

ia Poshan Pakhwada 2024 ya
sendaktepa aliba department
tem den külemi state nung
March 9-13, 2024 anogomung
nutrition tajungba kumdaktsütsü
Jan Andolan-Mass Movement
aser POSHAN Pakhwada
indang awareness campaign
nung shilem ka ama agitsü.

(Maneni tapak 8 nung...)

State tesem ajungalen Poshan
Pakhwada 2024 ayongzüktsü

Fazl Ali College, Mokokchung nung International Women's Day amungba mapang.

AAP-i Lok Sabha election atema nüboyim sentong tenzükogo Intl' Women's Day nung PM Modi-i
LPG cylinder nung sen 100 ajemtsür

March 08, 2024 nü New Delhi nung taruba Lok Sabha election atema AAP nüboyim tenzükba
sentong nung Delhi Chief Minister, Arvind Kejriwal-i jembidang tangokba noksa nung angur.

GOVERNMENT OF NAGALAND
DIRECTORATE OF SCHOOL EDUCATION

NAGALAND : KOHIMA

CORRIGENDUM
Kohima, dated the 8th March 2024

NO. ED/EST/B-1/2019 : In continuation to this Office Advertisement NO. ED/EST/B-1/2019
dated Kohima the 9th January 2023, it is hereby notified for information of all concerned that the
total number of vacancies advertised shall be read as 12 (twelve) and not as advertised.

Sd/-
(THAVASEELAN K) IAS

Principal Director

New Delhi, March 08
(Agencies): Hokolbarnü
Congress party-i taruba Lok
Sabha election atema tang
mezüng candidate tenüng 39
sangdongogo; candidate 39
rongnungji Rahul Gandhi aser
Shashi Tharoor na densema lir.

Rahul Gandhi-i Kerala
kübok Wayanad parliamentary
constituency nungi tokteptsü
aser Shashi Tharoor-i
Thiruvananthapuram menden
nungisa tokteptsü.

Taoba mapang Chhattisgarh
Chief Minister Bhupesh
Baghel-i Rajnandgaon
parliamentary constituency
nungi tokteptsü.

Hokolbarnü New Delhi nung
aliba AICC Headquarters nung
osangbenertem senden ka nung
Congress lenirtem- K C
Venugopal, Ajay Maken aser
Pawan Khera nungeri candidate

New Delhi, Metsüremi/
March 08 (Agencies):
Hokolbarnü Delhi Chief
Minister Arvind Kejriwal aser
Punjab Chief Minister,
Bhagwant Mann nati taruba
Lok Sabha election atema
''Parliament nung Kejriwal-a
densemba ajanga Delhi nung
tepela alitsü aser azükarutsü"
omen nung ajemdaker Aam
Aadmi Party (AAP) nüboyim
tenzükogo.

Lok Sabha election atema
AAP nüboyim tenzükba
sentong nung jembidang AAP
tongti lenir, Arvind Kejriwal-i,
"Delhi nung nüburtem ya kü
kibong lir  aser parnok
tenzüktsü atema ni ajak
meranga inyakogo," ta

metetdaktsü .
Delhi Lieutenant Governor

aija pai, AAP sorkari inyakba
project ajak LG-i nokdanger, ta
shia nüburtem dang Delhi nung
MP menden tenetprongla
atema AAP candidates shimba
ajanga pa tashi itshidakjang, ta
mepishi.

"Parnoki nenok sempar,
kechiyong nenoki tongmelang
nisung ka Delhi nung lenir
shim. Parnoki bulldozers
amshia Mohalla  Clinics
bensatsür, parnoki nüburtem
atema kishizüng tashi ration
tonga bener arutsüba ration
delivery scheme-a nokdang.
Hospital nung tetendangbatem
aser mozü balala nokdanger,"
ta pai ashi.

Kasa sentong nung
jembidang Punjab Chief
Minister, Mann-i, taruba Lok
Sabha election nung Punjab
nung AAP-i takok tulu angutsü,
ta ashi.

"Lok Sabha nung AAP
nungi MP aika kümra shingaia
Punjab atema fund
menokdangtsü aser Delhi nung
projects menokdangtettsü," ta
Mann-i ashi.

Delhi, Gujarat aser Haryana
state tem nung AAP-i INDIA
teloktep nung densema aliba
Congress den lokteper menden
lemar tokteptsü.

Ajisüaka Punjab nungbo
AAP aser Congress napronglai
pei sasep nung tokteptsü
lemtetogo.

New Delhi, March 08
(Agencies): Kibongtem nung
khuret, talisa tetsürtem khuret
pungbatsütsü nükjidong nung
Hokolbarnü International
Women's Day anogomong nung
Ato kilonser Narendra Modi-i
gas cylinder shia sen 100
ajemtsüba sangdongogo.

Centre sorkari Ujjwala
Yojana scheme kübok sensaker
tetsürtem atema LPG cylindser
shia subsidy sen 300 agütsür;
iba sunsidy ano küm ka
atsünglangtsüba sülen anogo ka
dang lir Ato kilonseri cylinder
shia sen 100 ajemtsüba
sangdonger.

Modi-i X ajanga, iba ya
ajanga linük nung kibong million
aika khuret pungbatsütsü, talisa
tetsürtem tajangzük angutsü, ta
metetdaktsü.

Lok Sabha election agitsü
mapang ana nung lia sorkari
Ujjwala Yojana scheme kübok
sensaker tetsürtem atema LPG
cylinder subsidy atsülangtsür
aser NE nem sen crore 10,000
agütsütsü sangdongogo.
Cylinder nung subsidy tutsüba
ya yaküm October ita nungi
tenzüka liasü aser March 31
tashi alitsü. Ajisüaka maneni
sorkari April 1 nungi tenzüka iba
subsidy atsülangtsüogo.

Ato kilonser Modi-i,
"Kibongtem nungittsü aser

mopung menenba nokdangtsü
atema onoki soruchiokba gas
jenjang dalangba kümtsür. Iba
ya tetsürtem nem tashi
agütsütsü atema inyakba
mapatong dak sendakba lir," ta
metetdaktsü.

International Women's Day
dak sendakba nung Modi-i X
ajanga, "Onoki tetsürtem tashi
aser tasü aitba atema tetsürtem
nem tetushi agütsür aser lenla
balala  nung parnoki
inyaktetbatem atema
tenüngsang agütsür.  Ozü
sorkar i maneni shisaliok,
shishilembaba,  a luyimba,
technology aser tanga lenlatem
nung mapatong balala ajanga
tetsürtem nem tashi agütsütsü
atema inyaktsü," ta
metetdaktsü.

Ano külen sorkar aija NCP
(SCP) MP, Supriya Sule-ibo,
election agitsü mapang ana
nung lia  sorkar i iba ya
sangdongba nung kecha
süngmangtsü mali, ta ashi.

Lai,  "Nibo kecha
mesüngmanger. Mapang
(election) ya bilemdangang.
Tesüiba küm 9 tashi parnok
sorkar nung liasü, süra kechiba
mezüng nungi parnoki yamai
meinyak? Onok sorkar nung
aliba mapang nungbo cylinder
ka nung sen 430 dang liasü," ta
metetdaktsü.

39 tenüngji sangdonga liasü.
Congress party-i

sangdongba mezüngbuba list
nung candidate 39 nungjagi
candidate 24 bo SC, ST, OBS
aser minority categories nungi
lir aser tanüngba candidate 15
ji General category nungi.

Candidate 39 nungjagi tetsür
candidate 5 densema lir aser
parnok rongnung Jyotsana
Mahant aser Geetha
Shivrajkumar na densema lir.

Candidate 39 nungjagi
parnok 12 bo arrshi küm 50
tekübokpurtem lir aser arrshi
küm 71 ser temapur candidate
tenet densema lir.

Candidate temji Kerala,
Karnataka, Telangana,
Chhattisgarh, Assam,
Meghalaya nungi lir aser
Lakshadweep, Nagaland,
Sikkim aser Tripura nungia
candidate kaka densema lir.

Congress-i Lok Sabha election
atema candidate tenüng 39 sangdong

March 08, 2024 nü International Women's Day anogomong
nung Lucknow nung aliba Badshahnagar railway station nung
tetsür train pilot kati teka ayiploktsüba noksa nung angur.



OLEMSABANG

DIMAPUR         KÜPTOKNÜ            METSÜREMI  09,  2024

YIMOBILEM  (EDITORIAL)
TIR  YIMYIM

Iba Olemsabang nung lemsaba ken-o aser shisatsü ya iba ocet züluri
bilemba ken-o ama tazüngeri angateta agitsü mepishir

TIR YIMYIM, DIMAPUR KÜPTOKNÜ (SATURDAY) METSÜREMI (MARCH) 09,  202444

Tetsür tajung kümdakjang

Tetsür jungra alima ajunger, anungji tetsür tajung
kümdaktsütsübaji tetsürtem ajangzüktsü asoshi
masü saka alima nung talir temang ajangzüktsü

aser ajungtsü asoshi lir. Iba tangatetba nung yashi alima
ajunga nung taoba kümtem nung munga aruba ama
tetsürtem anogomung mungogo. Atangji, tebur kisüng
jungdaktsütsü mesüra kadaktsütsü merangba agi alima
nung nisung tajung madoktsü aser tepela tesünep
malitsü. Tetsürtem dak teburtem dang nungi tajungba
sempet, shisatsü aser jakla talila aika lir. Item tajungtem
rongnung tajungtibaji tetsürtemi rongsen ketdangsüba
nung kanga meyaka aser tipdema ketdangsüteter. Aji
oda, rongsen, temetetba aser tashi kasasa akaba tetsür
ka aser tebur ka nem kasasa mapa inyaktsü
lemzüktsüra, repranga lia tetsüri tajungba aser tuluba
inyaktsü. Tetsüri senpak ka agi ana kümdaktsür saka
teburibo senpak ka jagi kecha meinyaktet samadaktsür.
Aji oda, government mapa nung süshia, private mapa
nung süshia kongsa tetsür tekolak ser ketdang asür,
yangji temerükba aser terenlok mapa tuluba inyaka aoba
angutsü. Atangji, tetsürtem daka tashi mait alitsü saka
tetsürji tebur dang nungibo terben agi ochi tashiba aser
tamajung inyaktsü arendakba purtem lir. Aji oda, tetsür
tekaji tebur teka dang nungi tanepba aser tilaka agi aika
küma peridaktsütetba tashi aketba teka lir. Tetsür tashi
itdaktsütsüla ta asüba tetezüji item tekatemji tashi
itdaktsütsüla ta angatetdaktsüner. Iba nükjidongji
ataloktsü atema tetsürtem dak mapa inyaktettsüsa
tashitemetet alitsüla. Tetezü, akhi tsürabur mapang
asenok kibongtem nung jalanulatembo nübanglang aser
süngolang, asüng tangar meyong asütsü ta bilema tetsür
ajungtsü asoshibo senpak ka endoktsüa nungnanga
bilemba shisatsü aser tangatetba to tejen aser temesü
shisatsüa ta tanübo ajak nem angatetdaktsüner.
Ibayongji, tanübo tarutsü lima jungnüra tetsür tama
jungdaktsütsü merangtsüla ta tangatetba tajung aser
tasen ka agi melentsür. Atangji, iba tangatetba nung
tanübo asenok loktiliba aser kibong nung tetsür-tebur,
jala-jabaso kecha tebendang mali, ajak kasasa tagitsü
aser teimla aliba nisung ta züngshia tsüraburtemi
anepalur. Iba jagi tanü asüngbo aiben tazüngba nunga
aser mapa anguba nunga teburtem dang nungibo
tetsürtemi takok jenjang tajungba angur. Joko, kibong
aika nung tetsürtemiang kibong khuret abener, tanurtem
dang masü saka tsüraburtema tetsürtemiang repranger
aser loktiliba inyakyim nung tetsürtemiang shilem tuluba
agir. Aji oda, akhidang tetsürtembo tanur repranger,
kinüker aser suruchioker dang süa kidang nungi
mayazük alu o ki na tsüngda dang akümli süitemdaktsü.
Iba nung jagi tetsürtem aika tanübo rüteta adoka
government aser private mapa nung dang masü saka
business aser tanü asüng yimya nung aluyimba mapa
tapu balala nung samanir küma inyakba angur. Iba jagi
akhi kibongtem dang nungi tanü kibongtem tajungba
aser ani tesüngzükba ali r. Akhi shisatsü agibo
tetsürtemibo tebur ama meinyaktettsü aser moutettsü
ama bilem. Ajisüaka, tanübo tetsürtemi meinyaktetba
mapa kecha mali kümogo. Itemji bilemdanga, kibong
ajungtsü aser loktiliba tejakleni anitsü asoshibo teburtemi
ajungshi mesüra temelaba agütsü matai tetsürtemi
peisasa temetetba nung aser rongsen nung tashi itta
akümtsü merangtsüla. Tetsürtem tajung kümdaktsütsüsa
inyakang ta ashiba tetezüji tebur nem mapa agütsür
masü saka tebur o tetsür na pronglai kasasa khuret bena
tetsürtem tajung akümba agi lokti, yimten, arogo aser
alima ajungtsüsa sentong tajung yanglua inyakang ta
ajungshirba l i r.  Atangj i , tetsür ibo tebur tajung
kümdaktsütettsü saka tebur ibo tetsür tajung
kümdaktsütsübaji tebur aika ket nung tashi mali, anungji
tetsürtemi tetsür ajungtsüsa inyaktsübaj i  kanga
tongtibang asütsü.

Asen sobaliba metsüngareta benshitsüla
aser wazüka ayutsüla

L. Kika Pongener
(Yashi adok nungi...)

Yar-tsüngsang : Kechi kin sudir suaka, pei kin jiloshi, tsüngkang aser  yar-
tsüngsang tapu balala lir. Asen Ao kin-i akhi alemli nungi ibala yar-tsüngsang
ya kanga metsüngareta benshia aru. Otsüla-oboula nungeri kodang arr kolak
(Mangko) lepa bener arudir, iba mangkoji bener konang naroküm agütsütepa
mangko-terongi tua, mangkoji meta-a yur, yar-tsüngsangtepa ken tentepa
naklotepa lia aru. Otsüla-oboula nungeri subosolemtsü tabensa subor shiruru
jilo tapu ajak ajizüka jokshishia tsüngsangtep...Tzü nung Ango jajaba jilo,
Nguprong-Ngupdi sungdong kongsang talak nung tenem ozü jokshishiba jilo...
An-tebong mechitepba jilo... Item jiloshi aser tsüngkang tapu balala yar-
tsüngsangtepa longsotepa pelatepa lia aru. Ajioda, iba amaji longsotepa
tsüngsangtepba ajanga parnok tsüngda nung kati ka metettepa aser tali
meimtepa lia aru. Anungji tanü lanu asensortemi iba yar-tsüngsang tsüngkang
tapu balala ajungaji mesamadaktsüi wazüka ayutsüla. Asen tsürabur ibala
meteta alirtem taküm alidang temulong agüja angazüka ayutsüla.

Kenten-menu : Otsüla-oboula nunger par putu mapang, kati ka den
metetpela-a, jungtepa, pelatepa, meimtepa aser sendaktepa lia aru. Aji oda,
kenten-menuba ajanga nisung tasen den metet-pelaba, tonger-pur, nuknarar,
temeimteper den   metet-pelaba, kati ka shisa mulong metet-tepa akümba...Item
ajakji ken ajanga tang langzütepa tentepa lia aru. Nokinketer temerangertemi
tsükchir mangko lepa bener arudang, tetsürtemi konang-naroküm tajung
jalokja, ken tajung mejema tenloktsüba...Ibajagi tali tasü-ita, temulong
ulushidakja kati ka nem tenungsang agüja tushitepa lia aru. Taka-taitertemi
kika-suchi tang parnok nem konang-naroküm, tenung tajung jalokja, ken
tajung mejema tenlokja tushitepa lia aru. Ajioda, asen sobaliba nung iba kenten-
menu ya ajanga kati ka den tesendaktep akangshia akümba tongtipang
rongnung ka liasü. Akang-jongshitepa aliba yimtsüngtem den 'Aksuba' mapang
'Akang-jongshitep ken aser yimli ken tentepa pelatepa lia aru. Tanü lanurtemi
iba sobaliba tajung ya angazüka bushir metsünga-reta wazüka ayutsüla.

Külem-küja : Otsüla-oboula nunger Yisu yimsu osangtajung marudangyongi,
limapur suaka...Asenok yanglusang tsüngrem kabo lir ta amanga külema aru.
Lijaba tang alima yanglusang tsüngrem ta, Meyutsüngba tang asür lima nung
obendangsang tsüngrem ta...Lungkitsüngba tang anung tsüngrem...ta jaa
külema aru. Kodangsa yim tasen ka kümdir, Nashi Pongchi teni adok, tarak
maket atak-roa bushia waloka lepokja külemer külendang...Yim tasen kümteta
lia aru. Kodang alu-pouk tasen jitoka mesemtetdir An-tepong tarak maket bener
oa külemer külendang... Metsü yoka yima aru. Kodang kibong nung nisung
kar yareta shirangdir koba arem-meta nung mena/asem (?)... ta antokdanga iba
arem metaji bushia orr, Ak, Azü, An-tepong tarak maket bener oa 'Anu-jazüka'
külem.  Kodang arr yim amaki odir, shiba ampong ser aonung takok angutsü...ta
antokdanga külemer tang apusoa ao. Tanü putu nung asenoki otsüla-oboula
nunger amaji mebenshi-aka, aseni amangba Tsüngrem tang ochishia
sarasadema, tenla-a  külemtsüla.

Benjong-bentsü : Otsüla-oboula nunger akhi alemli nungi among-tsümong
takang lia aru. Alu nung metsü-jangnutsü ajak yoker külen, yipro-mepong
tesashi agi alu meraksai kümzükang ta...Su-sang-Koyai motong aser
tsünusempongtsü mechitsüi indakjang ta...Sungko-Tsüknui tsükpen apongba
mapang teraksatsü/techidaktsü...ta parnoki amangba tsüngrem dang külema
anemponga monga aru...Iba among dangji Moatsü-mong ta aja. Ano alu mapa
ajak tema arur külen, tsüksung-ensunga moajang...ta anogo terok-nu tashi
küküa anemponga monga aru...Iba among dangji tsüngrem-mong ta aja. Ajioda,
tanü asenoki iba among ya temenen amai bilemer tang ashi...Otsüla-oboula
nungeri tsüngrem tang temoatsü meshia amongba asünung, tanü asenok  Yisu
yimsu osangtajung agizüker külena, asenoki asen teyanglur Tsüngrem dang
temoatsü meshia asüngteta meshiteta mongra, kecha aibelen masü...ta bilemer.
Aser otsüla-oboula nunger par putu mapang nung yi jemtepa, ki maktepa
amongba melena, asenoki sungo tajung jema, chiyungtsü tajung renemer temba-
tinur jaoka lemsatepa, pelatepa  sarasadema mongra...Iba jagi tali temoatsü
asütsü. Ajisuaka, par putu mapang ki maktepa aser yi jemtepa amongba ama
tanü asenoki iba jilo benshia mongra atakatem dang bendenloker asütsü.

Libaliro : Otsüla-oboula nunger libaliro tasüngtet, mapa meranga inyaker,
pei-i züsentetba agi tepok sunga chia-jema lia aru. Ken o jembiteter sur tali-
tapong shinga-ia mejembi, tejaklen tesulen repranga, tarutsü tia asadanga, pei
jenjang meteta dang jembi. Takok asa-a tashiyim amshia shinga daka tali-tapong
meinyak. Tashiyim agi tetsür taküm raksatsüba, senyong pei teküp ayokba,
soseta asüba, ashi-auyaba aser rakzükraktemba...Yamala mapatem kecha
meinyaki azüoka lia aru. Asang-chi aser lendang asor den külemi alu züngar-
a mali asü. Yimküm yimlir aser yimso yimlir, tang tayim-tanari tebu jar kati ka
akümtsübutepa lia aru. Ajioda, yimküm-yimlir, yimso-yimlir-tem-ia par ayimer
tang asü-anguma meima...Par lu jidaktsür, par lim nung sung kodaktsür, par
kimong nung lidaktsür, jungtepa meimtepa, yaritepa  lia aru.

(Maneni asüng adok nung...)

Arogo Mapa
Arogo telung nung mangatetba jenti adoker

aser mangatetbaji arogo indangji mangatetter.
Lemang ka nung arogoji kechi asütsüla jangjar,
saka arogo jagi kechi nung inyaktsüla
mejangjar. Iba dang tali arogoi inyaktsübaji koda
inyaktsü ibaji mejangjar.

Arogoji alima den alitsüla. Ibai tongtipang lir.
Asenok Khristantemi, Khristan masüba pur
dang nungi Khristantemji tajungba ta mela-
mela obendang agütsür. Alima nung nisung
telok ana küma lemdanger lir ta asenoki jembir:
Kümzüka alir aser mekümzüki alirtem,
temeshipur aser temenen pur. Ibaji tamakitsü
tangatetba lir. Asenoka temenen nisungtem lir.
Asenoka tatok angutsü nüngdaka ali nung,
asenoki tangar temenen atoktsü makok. Arogoi
kodanga laji Kibur ta mebilemtsüla, saka
kümzüka lir ta bilemtsüla. Asenoki alima
nüngdakba dang temaba nung masü, alima
nüngdak den noktaka ali tashi Arogoji Khristar
Arogo lir. Khristantem aser Khristan
masübatem tepila tuluji ya, Khristantemi teyari
kong nungi arutsü lemangji metet, Khristan
masübatemi teyari lemangji memetet.

Item ya shisadangang. Arogoi shidak alimaji
angatetta lir ta nai bilemer asü? Alima mapa
nung Khristantemi koba tashi nung atentsüla
ta nai bilemer? Noksa sayudak, sports, politics,
education, arem wazüka ayuba nung koda? Tawa
tanü sayutsüngibaren bilemdangang. Asenok
mapaji Khristan mapa ta nai ashir asü?
Kechiba?

Ne ochi nung ni aniang aser sayuang.
T.Ken 25:5.

Ochi Tanelai nenok ochiba dangi anitsü.
Yohan 16:13.

1804 küm Bible Society tenzükba sülen küm 220 jungogo

March 08, 2024: US nung
Senator asemi shidi ka ajanga
US State Department dang
Countries of Particular Concern
(CPC) list nung Nigeria linük
mezüngokba atema tebilemtsü
lemsatepogo, ta International
Christian Concern (ICC)-i
metetdaktsü.

U.S. Senators- Josh Hawley,
Mike Braun aser Marco Rubio
nungeri shidi ka ajanga US
Secretary of State, Antony
Blinken dang Nigeria nung
Khristantem maneni tepsetba
ya kecha masü ama
metoktsütsüla, ta ashi.

International Religious
Freedom Act kübok yimsü
temeden alema inyakba atema
Nigeria ya CPC linüktem
rongnung züngoktsü temsüa lir,
ta parnoki metetdaktsü.

"Khristmas mapang nung
Nigeria nunger Khristantem
jenti tepsetba nung ajemdaker
nenoki teinyaktsü tim
inyaktsüla. Nigeria nung yimsü
temeden jenjang tamajungba
akümba atema onoki tebilemtsü
akar aser US state department-
i maneni ibaji nokdangtsü atema
kecha mesütetba atema onoki
tebilemtsü akar," ta par asemi
metetdaktsü.

"Nigeria ya alima nung

Khristantem atema
tamajungtiba linüktem rongnung
densema lir. 2021 küm Biden
Administration-i CPC list nungi
Nigeria agienba mapang nungi
tenzüka Nigeria sorkar kübok
yimsü temeden kümzüka
meyuteter. Ajisüaka taoba ita
CPC list nung Nigeria tanaben
züngoktsü atema benokba State
Department-i magizük. Iba ya
U.S. Commission on
International Religious Freedom
(USCIRF) den yimsü temeden
aser meimchir temeden
organization balalai latetba
alema lir," ta par asemisa
metetdaktsü.

International Christian
Concern (ICC) Advocacy
Manager, McKenna Wendt-i,
"Item Senator asemi Nigeria
nung Khristantem reshikangshia
tebilemtsü onük süokba atema
pelar. State Department-i CPC
list nung Nigeria mezüngokba
atema yimsü temeden atema
nokdakertemi mepelar. Iba
tebilemtsü atema US sorkari
inyaktsü asoshi ano Khristan
kwi tepsetba atatsü? Parnoki
züluba shidiji mangashi ama
meyutsütsü aser alima nung
yimsü temeden atema inyakba
lenirji US sa asütsü, ta onoki
imlar," ta metetdaktsü.

Bangalore nung Bible Society of Inida, Karnataka Auxilary building noksa nung angur.

March 08,  2024: Alima
tesem ajaklen akokba tashi
nütsüng teimtiba nem Laishiba
züngdaktsütsü nükjidong nung
1804 küm March 7 nü British
& Foreign Bible Society tenzüka
liasü aser Brihostibarnü (March
7, 2024) küm 220 jungogo.

Nisung aikati Tenla kidangi
maoer aser aikati Laishiba
indang memetet mesüra
Khristan yimsü indang junga
memetetba nütsüng aika lir.
Tsüngrem dak mamanger aika
lir aser  yimsü indang
ratamataba nütsüng aika lir.
Nisung aikati kiyimba sentong
agitsü aser asüpila sentong
agitsü atema dang Arogo ya
tongtibang ta bilemer. Item
tebilemtsü koktettsü nükjidong
nung 1804 küm March 7 nü
British & Foreign Bible Society
tenzüka liasü.

Napoleonic Wars mapang
tatsüka atema anena aliba
mapang aser tanela jenjang
mejung aliba tensa mapang ka
nung Bible Society ya tenzüka
liasü.  Iba mapang nungji
Methodists aser
Nonconformist denominations
kar kanga kümküma liasü aser
Church of England nung
evangelical movement
asentenshiba mapang ka liasü.

Ajisüaka urban centres
tasen nung Tenla kitem maliasü
aser lanurtem aika Laishiba
aser Khristan yimsü indang
memeteti intet. Küm ishika
sülen sorkari Tenla  kitem
asütsü atema pound sen million
aika tenla agüja liasü.

North Wales nung tetsür ka
tenüng agi, Mary Jones-i Rev.
Thomas Charles ket nungi
Laishiba alitsü atema mile 26
tashi tetsüng agi jajaa liasü. Lai
Laishiba kanga aginüa liasü,
aser ibaji meteta Rev. Joseph
Hughes-i Welsh oshi jembirtem
atema Laishiba jenjang dalang
agi adoktsü ayongzüka liasü.

Rev. Joseph-i, "Wales nung

Laishiba jenjang dalang agi
adoktetra United Kingdom
atemabo meinyaktettsü asü?
United Kingdom nung yamaji
inyaktetra alima tesem ajak
atema meinyaktettsü asü?" ta
jembia liasü.

Pai iba o jembiba sülen küm
ana lir 1804 küm London Tavern
nung nisung 300 dak temai iba
nükjidong atangji nung ataloktsü
atema telemtetba agia British &
Foreign Bible Society tenteta
liasü .  Iba  mapatong
tenzüktsü atema pound sen
30,000 bushit sü  pa rnoki
tenangzükba agi.

Tangbo British & Foreign
Bible Society dang 'Bible
Society' ta dang ajar.

1804 küm Bible Society
tenzükba sülen tangbo linük
aser territories 240 shi nung
Bible Societies 150-i United
Bible Societies organisation
kübok amalitepa inyaker.

Mezüngbo British & Foreign
Bible Society-i Laishiba kija
nung rangloker tenzüka liasü.
Arogo ajak nung tamendakdak
atema Laishiba adoktsü,
alemtsü aser azüngtsüji parnok
nükjidong liasü saka tangbo
Bible Society-i tanga lenla aika
ayimjema inyakdar.

Bible Society-i tesem balala
nung tayongzükbatem ajangshir
saka United Bible Societies
organisation-i parnok nungita
yarir.

"Onoki Laishiba menüngba
aser alemba maparen nung
yarir, literacy programmes,
Laishiba meyipba aser pastor
den Arogo nung tenzükertem
nem training agüsüba maparen
nung yarir," ta Bible Society-i
metetdaktsü.

Tanü-asüngbo Laishiba agi
manünger aser pei ket nung
Laishiba meliaka pei phone
nung Lai züngteter.

Tanü putu nunga Laishiba
azüngtsü mejangrar mesüra
Khristan yimsü agizüktsü

mejangrar nütsüng aika lir.
England aser Wales nung
nütsüng shilem 86-ibo Laishiba
kodanga mezüngdang mesüra
junga mazünger, anungji Bible
Society-i iba dak sendakba
nung temelenshi adokdaktsütsü
atema inyaker.

"Onoki Arogotem dang
Laishiba tashi ajanga takümtem
melenshidaktsütsü aser
tamangertem dang Laishiba
mission atema inyaktsü
ajungshir," ta Bible Society-i
metetdaktsü.

"Anungji onoki Arogo
yangerba nung senotsü indoka
Bible Course aser Romans
Course agütsür. Onoki digital
mission ajanga inyaker. Onoki
tanela tsütsü tzürartem den
sendakteptsü meranger aser
parnok nem Laishiba resources
agütsür. Loktiliba nung sendoka
alirtem aser jail nung alirtem
onoki ayimjemtsü meranger.
Laishiba ajanga nisungtem nem
Tsüngrem ajurudaktsütsü
atema onoki inyaker," ta Bible
Society-i metetdaktsü.

"2018 küm onoki polling
organisation YouGov ajanga
nisung 20,000 shi survey agia
liasü. Onoki parnok dang pei
taküm, tamangba yimsü aser
Tenla kidangi aoba dak
sendakba tasüngdangbatem
asüngdanga liasü. Nisung
karibo yimsü mejangraba
lemsatep aser karibo yimsü
kanga metetnüba lemsatepa
liasü. England aser Wales nung
tain nütsüng shilem 25-ibo
Laishiba indang ano tali
metettsü jangraba lemsatepa
liasü.  Ibaji asenok asoshi
maongka tajung lir. Iba mapang
nungjagi tenzüka onoki mapang
shia kasa survey agia arudar.
England & Wales nung Arogo
samadar ta jembir, saka tesem
kar nung samaba dak alaka
tesem tuluba ka nung Arogo
kanga indar," ta Bible Society-
i metetdaktsü.

US Senator 3-i Nigeria nung Khristantem
reshikangshi anema inyaktsü ajungshir

AO OSHI ANGAZÜKDAK:
TANÜ ANGAZÜKTSÜBA OJANG

Sorubangro
(v) jaksübangsü, tejak tereprangtsü ( appearance, looks)
* Aotsürbo sorubangro kanga junga angur.

Sosa
(n) Süng agi yangluba so (wooden plate)
* Sosa nung tanurtem külemi sentepa chiyong.

OLONG  PAITEP # 6721

TIPLEN :
1. Teti, 5. Aika, 6. Repsem, 7. Osü,
10. Akhüm, 11. Ajuru, 12. Agima,
15. Oko, 17. Amajok, 18. Sang,
19. Akok.

LANGTSÜNGLEN :
1. Taret, 2. Tapet, 3. Komo,
4. Talem, 5. Asüku, 8. Saru, 9. Ajak,
11. Among,  12. Aitsü, 13. Lijak,
14. Takok, 16. Oagi.

LANGTSÜNGLEN

2. An-i akor - 5

3. Tashi aketba chiyungtsü - 5

4. Kecha menungnangi - 4

10. Küm asem tarensen - 5

12. Nisung yimyatsüya - 5

13. Mali / mait - 4

TIPLEN
1. Ajem-ajemer - 9
5. Kanga tapet - 7
6. Ozü ka tenüng - 3
7. Tzünglu nungi kümzüker - 6
8. Anüng nungi tsüker - 3
9. Anüng shiruru - 3
11. Lenmang ajurutepdak - 6
14. Anüngdang tesangwa - 3
15. Tekong merang - 7
16. Teyazü jembia tangar

ashioktsür -  9

NAI-A YA METETTER MA

Mejanga aliba mapang nisung kati arishi piyong
nung memeteti taküm sangu tila 70 aser sorak
10 shibo achir. Koda tesüngmangtsü!

Lemang bushiang

Itanagar, March 8, 2024
(Agencies): Prime Minister
Narendra Modi-i Arunachal
Pradesh semdangtsü aliba
atema mapa renemdar.

Prime Minister-i Indira
Gandhi Park nung lokti sentong
ka nung o jembitsü ta Doimukh
nungi Member of the
Legislative Assembly (MLA)

Tana Hali Tara-i ashi. Pa ya
arrangement committee nung
züngsem ka lir.

Iba park nung nisung 65,000
amentsü akoker aser sorkari
nisung 70,000 shi arutsü imlar.

Iba sentong nung PM Modi-
i Rs 40,000 crores alang mega
projects 42 sayatsütsü.

Mapatongtem rongnung

Arunachal Pradesh kübok
Tawang den sendaktepba Sela
tunnel dena lir.

Pema Khandu'er sorkari
'rocket engine' majority agi
takok angutsü ta MLA Tana
Hali Tara-isa ashi.

Paisa Bharatiya Janata Party
MP Kiren Rijiju aser Tapir Gao nati
takok tulu angutsü ta metetdaktsü.

Imphal, March 8, 2024
(Agencies): Manipur nung
India Reserve Battalion indang
barrack ka yangluba nung
amshiba truck gari ka
rongdoktsüogo.

Tengnoupal district kübok
Moreh anasa Indo-Myanmar
arrtsülen iba barrack yanglur
aser iba asoshi osettsüset
belenba truck gariji
Hokolbarnep rongdoktsü.

Mejangjatetba nisungtemi
driver aser handyman na dak
züka merenshi. Tenati ozüng

alema lisem abener ta tai
tongloktsü.

Hokolbarnep 8:00 ako meta
lenmang nung Tata Tipper truck
ka rongdoktsür aliba angu. Iba
dak sendakba video ka social
media nung prokshiba nung
driver aser handyman na teka
alener süng agi züka
merenshiba sayua lir.

Video nung manguba nisung
kari tena dang kwiben lisem
aben ta asüngdang aser idangji
tenati anaben aben ta langzür.

Prangpong abenba

nisungtem jagi driver Md Elaa
(30) aser handyman Md Emin
(29) na indang mobile phones
rakzüka bener ao.

Tanep 1:30 ako meta driver
aser handyman nati Moreh police
IB nung lisem yutsür meyipa
arudang iba lendong atalok.

Kuki volunteers-i tena
Chahnou yimtsüng anasa
anendaktsü aser tenük
nembanger anir ao.

Moreh police-i ken o ka
benokogo aser iba mapa
inyakertem aputsü bushitepdar.

Imphal, March 8, 2024
(Agencies): Manipur kübok
Thoubal district nung nisung kari
Indian Army nung Junior
Commissioned Officer (JCO)
ka pura o.

JCO ya Konsam Kheda Singh

ta jangjaogo aser Charangpat
Mamang Leikai nung alir.
Hokolbarnep 9:00 ako meta
nisung kar par kidangi aru aser
pa gari ka nung anir jena ao.

Tesüiba nung pa dang
tashiyim agi sen meshia liasü

aser iba atema pa pur ao asütsü
akok ta ketdangsürtemi ashi.

JCO Konsam kümzüktsü
atema security agencies ajungai
mapa tenzükogo. National
Highway 102 nung senzüba
ajak mita reprangdar.

International Women's Day amongtsü anogo ka lia Mizoram nung otsü tasen ka yangluogo
aser ibaji tetsür MLA kati mezüng atema Speaker shilem agiba liasü. Zoram People's Front
(ZPM) MLA Baryl Vanneihsangi-i March 7, 2024 nü assembly session ka ketdangsüa agi aser
iba ya züngsem 40 agi akümba Mizoram assembly nung mezüngbuba lir.

PM Modi-i Arunachal semdangtsü atema kanga mazüngi renemer

Thoubal district nung Indian Army ketdangsür ka apu

India-Myanmar arrtsü anasa truck gari ka rongdoktsü

Centre sorkari Assam nem Uttar Poorva Transformative Industrialization Scheme nung shilem
ka ama Rs 2434 crores lemzüktsüogo. Northeast state 8 atema 60% lemzüktsüba nungi
Assam nem iba sen lemzüktsü aser tanüngba 40% ji First-In-First-Out (FIFO) basis nung
lemzüktsütsü. Ministry of Commerce and Industry-i Uttar Poorva Transformative
Industrialization Scheme, 2024 (UNNATI - 2024) abenba Union Cabinet-i agizükogo. Iba ya
küm 10 atema inyaktsü aser committed liabilities atema küm 8 bendenloktsü. Iba scheme
nung Rs 10,037 crore endoktsü.



TIR YIMYIM, DIMAPUR KÜPTOKNÜ (SATURDAY) METSÜREMI (MARCH) 09,  2024  BENDANGLI OSANG 77
Nigeria school ka nungi tanur 275 pua bener ao Imran Khan yua aliba Adiala Jail amaktsü merang

ALI AYOKTSÜ LIR
Foothill Road nungi minute 2 pilar. Ninetu Hozukhe Village.

Rs. 25/- per Sq. feet. Contact : 8974869756 / 9612525262

Islamabad, Metsüremi/
March 08 (Agencies):
Pakistan indang taoba ato
kilonser Imran Khan densema
tongtipang nisung aika yua aliba
Adiala Jail nung kiralongrar temi
Brehostibarnü amaktsü
merangba police aser Counter
Terrorism Department (CTD)
ajanga aridok aser kiralongrar
asem apu.

Iba lendong ya Khan
tepsettsü merangba tanabuba lir
ta par kinunger aser külem
party ketdangsürtemi ashi.

Pua aliba kiralongrar ket
nungi prangbong aser injang
aika ngutet ta police
ketdangsürtemi ashi aser
parnok ya asüngdangyatsü
atema mejangjaba tesem kati
anir ogo.

Rawalpindi Police atema
odongtar kati ashiba agi, Adiala
nung aliba Central Jail amaktsü
merangba police aser CTD
ketdangsürtemi aridok aser
kiralongrar asem apu.
Automatic weapons aser hand
grenades, improvised explosive
devices (IEDs) den iba jail
indang map tem parnok ket
nungi ngutet, ta odongtari ashi.

2022 küm April ita parliament
nung no-confidence vote ajanga
atsüngdoksang Imran Khan
tang iba tepuokdak yua lir aser
ochimashi nungi azüdokshitsü
nüburtem ajungmesoba aser
kiralongraba densema ken o
170 shi pa anema benoka lir.

Khan-i aibelen mapa

meinyak ta ashir aser pa anema
ken o benokba ajak ya yimtenren
tsütsü pa den tokteper temi pa
yimsüsüba mendeni
marudaktsütsü mechi inyaker ta
taoba küm pa apuba mapang
nungi shia arur.

Pa ya February 8 nü
parliamentary elections nunga
metoktepdaktsü, kong pa den
tokteper Pakistan Muslim
League-Nawaz telok nungi
National Assembly nung
züngsem timba liasü. Khan
asoshi tsükchir aser taoba ato
kilonser Shehbaz Sharif-i taoba
hopta coalition government ka
kumtetogo.

"Ibai Imran Khan tepsettsü
tanaben merangba lir. Imran ya
army asoshi lendong lir aser par
ideology memelenshi nokdakba
PM pa dang lir. Ibai Afghan
nunger kiralongrar asem atema
kisüng masü. Ano aika
tepuokdak telungi yoker alitsü
tsübor aser Imran Khan takum
teti lendong nung alitsü. Ibai ISI
ajanga Imran Khan tepsettsü
merangba dang lir," ta par den
tesendaktep tajung alir kati ashi.

Khan tenu Aleem Khan-ia
iba tatalokba atema ola adoka
liasü.

"Shibai tezülen nungi arua
high security jail rakpoktsü
merangtsü? Pakistan nunger
timbai Imran Khan nem vote
agütsü! Parnoki pa dangaleni
bener aotsü sentong alitsü akok
aser iba yongji tasa tamajung
yanglu asütsü," ta lai ashi.

Abuja, Metsüremi/March
08 (Agencies): Prangbong
bena alirtemi Nigeria northwest
tsütsü school ka telungi aitba
sülen tanur 275 pua bener ao.

Brehostibarnü Kuriga
school nungi nisung pua bener
aoba indang Kaduna state
ketdangsürtemia shiogo saka
tanur kwi bener aoar mashi.

Pua bener aor kaketshir 25
shi kidangi meyiba yokogo saka
ano 275 samar bushir, ta school
ketdangsürtemi state governor
dang ashi.

Item tanur bushia
kumzüktsü atema search and
rescue team yoka lir.

Tang tashi samar alirtem
rongnung 175 shi arishi küm ti
nungi 15 tsüngta lir ta ashir.

Africa nung nütsüng
yongsük timtiba aliba linük,
Nigeria nung rongsen meshitsü
mechi nisung pua bener aoba
ya kanga lir,  kong nok-nü
tesashi bena alir telok temi
taoba mapanga school aser
college tem nung tenük yoka
arur.

Kuriga asoshi councillor
Idris Maiallura-i ashiba agi, pa
iba school-i ao aser prangbong
bena alirtemi mezüng primary

school nung azünger 100 pua
bener ao saka tatsüka lir chiok
aser kar jena aru.

Security peria maliba ajanga
nisungtem pua bener aor ta
tsürabor aser yangji alirtemi
ashir.

Amnesty International
ajanga ketdangsürtem dang
kaketshirtem kumzüktsü aser
iba mapa inyaker nem tapet
temerenshi agütsütsü ashi.

"School ya lendong timtem
maliba tesem ka asütsüla, aser
kaketshirtem ya education aser
pei takum tsüngta shimtsü
magütsütsüla," ta iba rights
group ajanga X nung ashi aser
ketdangsürtem dang school
nung iba ama lendong
nokdangtsü, tanurtem takum
kumzüktsü aser  education
temeden shidak agütsütsü
ajungshia liasü.

"Onoki kechi inyaktsüar
memetet,  Tsüngremi kechi
inyaktsü ta  repranga atar.
Alima nung ozü chir parnok ya
dang lir," ta Fatima Usman-i
ashi. Usman'er  tanur  ana
densema pua bener ao.

Ano tsürabor Hassan
Abdullahi-i osangbener dang
ashiba agi, local vigilantes temi

item nisungtem ya meindoktsü
merang saka parnok tashi agi
makok.

"Pua bener aor kaketshir 17
ozü tanur lir. Iba tesem nung
sorkari onok senzüka yutsüba
atema kanga jashir," ta
Abdullahi-i ashi.

Rongsen meshitsü mechi
nisung pua bener aoba ya
northern Nigeria nung war aka
amai lir aser tanur meyirijang
aika school-i maor.

2014 küm Boko Haram
telungpuri Borno state kübok
Chibok yimtsüng nungi
kaketshir tetsür 200 dak tema
pua bener ao.

Kaduna state nung
kaketshirtem densema tesüsa
nisung pua bener aoba ya July
2021 nung lir, aser iba mapang
prangbong bena alirtemi tanur
150 dak tema pua bener ao.
Tsürabortemi sen agütsüba
sülen parnok ya ita aika lir
chioka liasü.

May ita tir akumba sülen
Bola Tinubu-i tensa tajungba
kumdaktsütsü pa mapa
tongtipangtiba lir ta ashi saka
sepaitem ya tesem balala nung
raraba yong tang tashi tensa
tajungba ka mekumteter.

Seoul,  Metsüremi/March
08 (Agencies): South Korea
yimtiba maktettsüsa tashi aliba
unit ka dener live-fire artillery
drill agiba nung North Korea
lenir Kim Jong Un-i shilem agia
liasü, ta North Kora indang
state media ajanga Hokulbarnü
ashi.

Tang tashinung Pyongyang-
i South Korea ya par tsükchir
ta sangdonga reunification
atema shimba agency doktsü
aser litsü 0.001 mm nung danga
alibelenra rara tenzüktsü ta
amokmeren.

Washington aser Seoul küm
shia ama Hombarnü nungi
annual spring military exercise
tenzükba sülen Pyongyang-i
tang tesüsa iba osang ya
sangdonger. US aser South

Washington, Metsüremi/
March 08 (Agencies): United
States Tir Joe Biden-i
Brehostibarnü State of the
Union o jembidang aiben
Donald Trump aitsü aser pa
election nübuyim indang omen
nung kongshia liasü.

Biden-i ghonda ka dak tali
jembidang Trump melen "my
predecessor" (pa jakdang
inyaka alisang) ta 13 ben ashi.

November ita US tir election
nung pa den tokteptsü teimla
alisang Trump-i Russia
matsüngdang apudakba aitsü
aser Capitol riot indanga aija
liasü. Pai immigration, abortion,
economy aser Gaza indanga
süoka jembi.

House chamber nung pai iba
o jembidang Democrats temi ola
adoka pela agizük aser
Republican kari nemnema liasü.

Iba ya State of the Union
jembiba ama masü saka political
convention ka ama ang liasü.
State of the Union ya
constitution ajanga mela lir, aser
yangi sorkar indang sentong
balala inyakba aser inyaktsü
aliba lemsateper.

Saka taküm ya election
agitsü lir aser Biden atema tera
tasak lir.

"Kü jakdang inyaka alisangi
basic duty meinyaktetba ama tir
shingaia meinyaki mali aser iba
asoshi America nunger dang
sentsüh lir. Ibaji tatok
agütsütetla masü," ta Trump-i
Covid pandemic junga ketdang
masüba indang Biden-i ashi.

Trump-i tawa Russia aser
NATO indang jembiba asoshia
pai aitsü aser January 6, 2021
nü US Capitol amakba indang
ochi kaktettsü ashi.

Supreme Court ajanga Roe
v Wade obendang nung abortion
rights melaba melentsüba aser
bipartisan immigration reforms
nokdangba atema pai Trump
aija liasü.

Arishi küm 81 tain Biden ya
US puti otsü nung tir
tambosang lir aser aikati pa
indang arishi küm aser tekolok
shidak ali-mali indang
asüngdanger.

Pa indang approval ratings
ya kanga ajema lir, ajisüaka pa
den tokteptsü alisang Trump ya
aikati mesakloker.

Biden-i Republican tem
dang Senate ajanga agizükba
bipartisan immigration
legislation yaritsü ayongzük aser
election nung tajangzük angutsü
mechi Trump-i anema nokdaka
politics asayar ta ashi.

"Ni tir akumdang
rongsenketzüng tesamar liasü
aser tang asen linük indang
rongsenketzüng alimai nükshir,"
ta Biden-i ashi.

Biden-i Ukraine nem mitkar
tsütsü teyari agütsütsü
ayongzüka jembi tenzük saka
tatemlen pai Middle East nung
temulung agüja liasü.

Hopta trok shi ceasefire
alitsü atema ozü administration-
i mapa inyaktar aser rong
ajanga Gaza nem humanitarian
aid agütsütsü asoshi US-i khen
atema seaport yanglutsü, ta pai
ashi.

Pai Israel atema o tesepra
kar jembi aser Gaza nung
civilian tem asüba ya temulung
raksar aser tai maket nisung
takum kumzüktsü mapa lir ta
ashi.

US Tir Biden-i State of the Union o jembi

Korea taküm iba military
exercise nungya sepaitem 2023
küm dang anasü agi timba
shilem agir.

Brehostibarnü North indang
live-fire drills nungya border
units densema lir aser item yagi
tsükchir indang yimtiba nunga
kongshitsü, ta Pyongyang
indang Korean Central News
Agency (KCNA) ajanga Seoul
athishia ashi.

Kim-i par sepaitem dang
regular combat mobilisation
atema renemshiba maparen
tejakleni tasü ita nunger aotsü
aser rara mapang taochi makai
maneni amaktsü mera agitsü
ashi.

North Korea-i rocket
launchers aser self-propelled
howitzers densema live-fire

artillery drills agi ta Seoul
indang mitkaria ashi.

Parnoki iba drills ya North
Korea anüolen rongnendak
Nampho yimti nungi Yellow
Sea tsütsü agia liasü ta ashi.

"Ozü mitkaritemi North
Korea-i rara mesüba kanga
junga repranga atar aser joint
defense posture shidak lir aser
Freedom Shield exercises aser
joint drills agir," ta Seoul indang
Joint Chiefs of Staff ajanga
sangdong ka nung ashi.

"North Korea-i rara mesüra
onoki 'immediately, strongly,
and until the end' tangatetba
nung tasü ita aser ajang-ajanga
merenshitsü."

Large-scale military
exercises asoshi Seoul aser
Washington taa angutsü, ta
North Korea-i Mongulbarnü
shia liasü.

US-South Korea mitkar
temi lungjemer exercise agiba
North Korea-i tamale nungi aija
aru aser iba maparen ya par
amaktsü asoshi renemshiba ta
ashir.

Iba ama joint exercises
agiba mechi taoba mapang
nuclear aliba North Korea-i
nok-nü tendanga aru.

Brehostibarnü iba drills
repranga ataba sülen Kim-i
temulung süa bilemba shiogo,
ta KCNA ajanga ashi.

North Korea lenir Kim Jong Un lenisüba nung live-fire artillery drill agi

Adiala Jail

"Na kisüngi dang nü jenjang metettsü."
B I L E M D A N G A N G

French Open Super 750 asayamung nungi PV Sidhu tsükogo
State tesem ajungalen Poshan Pakhwada...

Advocate cum panel
lawyer, Vimeno Kuotsu
Nakhro-i International
Women's Day osang abenba
mapang, tetsürtemi pei
temeden meteta alitsü
nüngdaker, ta ashi.

India indang constitution
nung tetsür nem kasa tashi
agüja lir aser state nunga tetsür
temi loktiliba, rongsenketzüng,
shisaliok aser yimtenren tsütsü
kasa shilem agitsü atema
temeden agüja lir, ta lai ashi.

Laisa tetsür nem
constitution ajanga maongka
balala agüja aliba, talisa rights
to protection under criminal law,
interim compensation for rape
victims, special laws for the
protection of women, marital
rights, maintenance rights,
property rights amala indang
rateta ashi.

Laisa Protection of Children
from Sexual Offences
(POCSO) Act of 2012 indang
jembidang, iba ya tanurtem
kumzükba ozüng ka kisüng
masü saka tetsürtem kumzüka
ayuba ozüng ka lir, ta ashi.

Meluri Village Council Hall
nunga March 8, 2024 nü
"Invest in Women: Accelerate
Progress" omen nung
ajemdaker International
Women's Day nüngtem nung
sentong ka Foundation for
Ecological Security (FES)
ajanga Pochury Mothers'
Association den lungjemer
ayongzüka liasü.

Sentong nung Virhothsü
Nyuwi ajanga omen nung
ajemdaker jembidang education,
economic, empowerment aser
leadership development nung
tetsürtem teinyaktsü indang
lemsatepa liasü.

Laisa tetsürtem dang
tetsürtem akumtsüboa,
züngshia aser tashi temeden
agüja amshiba lokti ka
yangertsü ajungmesoa liasü.

Wiethsürho, Supervisor,
FES Meluri ajanga FES-i
tetsürtem den lungjemer
maparen balala inyakba indang
jembi aser VCC Meluri, VCC
Khumiasü, VCC Riehuope

State tesem balala nung ...

POSHAN Abhiyaan yagi
nutritional outcomes tajungba
kumdaktsütsü meranger.
Abhiyaan indang nüngdakba
nükjidong tongtettsü asoshi kija
aser yimdak yimtsüng nung
yimya melenshitsüba ya
tongtipang lir.

2018 küm March ita
tenzükba sülen Poshan
Pakhwada ya küm shia March
aser April ita stakeholders tem
den munga arur.

2023 küm linük nung
maparen balala crore pezü dak
tema inyaka liasü aser iba

aser Neitsolejanry Station
Secretary, PochuryHoho
nungeri tetsürtem dang pelaba
o jembi.

Iba sentong nung Pochury
Mothers' Association tir
Sürhothsü-i pela agizükba o
jembi aser sentong tenzüka
MVBC women pastor-i
sarasadem, kong Chitsiarho
PO Field Coordinator, NFMP,
FES menden liasü aser St.
Xavier Parish Church Meluri
tir ajanga sentong tembanga
sarasadem.

Nagaland State Rural
Livelihood Mission (NSRLM)
Block Mission Management unit
Bhandari Block, Wokha ajanga
Community Hall, Merapani
village nung Interational
Women's Day munga liasü. Iba
sentong ya "Inspire Inclusion"
omen nung ajemdaker amung,
kong Assistant Commandant,
7th NAP Bn Bhandari, Rose
Yanthan, NPS ya mejeta
semdanger liasü.

Yimtenren, loktiliba,
rongsenketzüng aser sobaliba
wadang balala nung tetsür temi
takok anguba benjongtsü asoshi
iba anogomung ya amunger, ta
Rose Yanthan-i ashi.

Laisa gender equality aser
loktiliba nung itemji nüngdakba
indang ashi aser tetsürtem dang
teburtem dak metaloka malitsü
ayongzüka liasü.

Shisalen sayur Catechist,
Catholic Church Merapani,
Yanthungo Odyuo-ia tetsürtemi
lenla balala nung takok anguba
benjonga iba anogomung
amunger ta ashi.

Ibai tetsürtem dang tepela,
akumtsübo, temeim sayuba lir
ta pai ashi.

Tetsürtemi mapa balala
inyakteter aser tanü alima nung
tetsür temeden aser tashi
nüngdaker, anungji lokti
ajungkettsü asoshi tetsür tem
lungjemer inyaktsüla, ta pai ashi.

Iba sentong nung James
Kikon, VDB secretary,
Merapani ajanga o tatsüka jembi
aser Romati Odyuo-i melepzüng
o jembi, kong Lovungi T Ezung
menden liasü.

Paris, Metsüremi/March 08
(Agencies): Hokulbarnü
French Open Super 750
badminton tournament
quarterfinal nung India tsür PV
Sindhu-i kanga meranga
asayaka China tsür Olympic
champion Chen Yu Fei-i
tsükdaktsü.

Yiruba ajanga ita pezü
asayamung kecha nunga shilem
magi aruba sülen Hokulbarnü
second seed aser defending
champion Chen den ghonda ka
ser minute 32 asaya aser 24-22,
17-21 aser 18-21 agi tsüka liasü.

Sindhu-i tesüsa World No. 2
Chen akokba ya 2019 World
Championship nung liasü. Iba
sülen tena anaben ajurutepba
nung China tsürlai koka liasü.

Ajisüaka la temokok abelen
yiruba nung timtem kecha makai
asaya liasü.

Tena tsüngta tepila balaka
meliasü, kechiaser Sindhu-i
attacking tsütsü tashi ita liasü
aser court nunga kanga junga
senzütet, saka Chen Yu Fei-i
tatem tashi kanga süngjema
asayatet.

Mezüng set nung tenaprong
kanga sashia asaya aser 6-6

atong.
Saka Sindhu-i khen net nung

zükloktsü aser ka line alema yok
aser Chen temaba akum.

Iba sülen Sindhu-i tanem-
tanemi points tem ngua 15-15
akum aser iba sülen points
pongu agi timba akum.

China tsürlai Sindhu indang
temang nung zükloktsütsü
merang saka India tsürlai points
kar ngutet.

19-19 aliba nungi tena
melentepa points ngua 22-22
akum aser Sindhu-i game point
tasembuba nguteta liasü.

Tesem melentepba sülen
Sindhu ya 4-2 agi temaba
jenjang nung liasü aser iba
mapang Chen-i anaben shuttle
ya line alema yok.

Ajisüaka Sindhu-ia anaben
line alema yokba sülen asaya
melenshi aser Chen ya 7-4 agi
temaba akum.

Iba sülen India tsürlai
meranga asaya 7-7 akum saka
Chen-i 11-9 kumdaktsü. Iba
sülen Sindhu-i meranga asaya
13-13 akum.

Iba sülen Sindhu-i service
nung aibelena Chen nem
maongka agütsü aser tejakleni

atu. Sindhu-i unforced errors
aika agütsü aser Chen-i aibelen
mesüi asayatet.

Set tasembuba nunga Chen
ya 6-3 agi temaba jenjang nung
liasü, saka Sindhu-i asendenshir
asayaa 7-7 akum.

Tena melentepa points ngua
11-11 akum aser iba sülen
Chen-i points pongu tashi tanen
makai nguteta liasü.

Ajisür Chen ya 19-15 agi
temaba nung liasü aser mapang
ka Sindhu-i points ana nguteta
17-19 akum saka backhand net
drop ka magizükteti Chen nem
match points asem agütsü.

Kasa asayamung nung India
nunger tarep asayar
Satwiksairaj Rankireddy aser
Chirag Shetty nati Malaysia
nunger Man Wei Chong aser
Kai Woo Tee na madak
Brehostibar aonung takok ngua
quarterfinals tongogo.

Satwik aser Chirag na 2023
China Open, Malaysia Open
Super 1000 aser Indian Open
Super 750 nung runner-up liasü
aser tarep asaya nung tena ya
World No. 1 tongogo aser tenati
Malaysia nunger ana ya 21-13,
21-12 agi tsükdaktsü.

Washingdon,  Metsüremi/
March 08 (Agencies): BNP
Paribas Open round
mezüngbuba nung Canada
nunger Milos Raonic-i Sumit
Nagal straight-set agi takok
ngua Rafal Nadal asaya nung
shilem magitetba  a janga
asayatsü maongka angusang
India nunger tennis asayar
teimla samaogo.

Nagal ya ATP charts nung
jenjang 101 buba nung lir,
aser  Raonic tena tsüngta

ghonda  ka ser  minute 28
asayaba nung 3-6, 3-6 agi
tsüka liasü.

Raonic ya jenjang 224
nung iba asayamungi ait aser
pai break points 12 nungi asen
agitet. Nagal-i break points
ana anguba nungi pai tagitsü
kuma mamshitet.

Naga l ya qua lifying
tournament indang round
tanabuba nung tsük,  saka
mapangtong nung Nadal-i
thitsüba sülen pa asayatsü

maongka angu. Spain nunger
Nadal ya temang yirua taoba
season nung teperem surgery
agia liasü.

Arishi küm 26 tain India
nunger Nagal ya January ita
Australian Open nung round
tanabuba tongteta liasü aser
ibaji ajanga pa ATP ranking
nunga top 100 tonga liasü.

Pai iba asayamung nung
takok angu a sübo Par is
Olympics asoshi qualifier
asayatsü maongka ka liasü.

mapang Shree Anna / Millets
for nutritional wellbeing,
Celebration of Swasth Balak
Spardha (SBS) aser
Popularizing Anganwadis
temaba jenjangi ajungketa
liasü.

Iba benjongmung yagi
Anganwadis nung rainwater
harvesting densema tzü
kumzüka ayuba, sustainable
food system amshiba aser
Ayush yimya nung takum
anema alitsüsa libaliruba mapa
inyaktsü nüburtem tali
ajungmesotsü.

STATE OSANG : Tapak 2 nungi...

BNP Paribas Open: Milos Raonic-i Sumit Nagal tsükdaktsü

Washington, Metsüremi/
March 08 (Agencies): Naomi
Osaka-i Italy tsür Sara Errani
madak 6-3, 6-1 agi takok ngua
ATP-WTA Indian Wells
Masters indang round tanabuba
tongogo.

Japan nungi Grand Slam
champion pezüben bena alila
Osaka ya tanur asoba sülen
asayamung tulu kata nung takok
monguteti tang ranking nung
jenjang 287 nung lir.

Lai asayamenüa lar jala
tepok inoka aliba melentsü
asoshi la anenba hotel-i aotsü
ashi.

Brehostibarnü iba asaya
nung takok anguba nungya set
mezüngbuba nung breaks of
serve pongu liasü aser 2018
Indian Wells champion-i asaya
yimya melenshia minute 70
nung straight-set agi takok ngua
liasü.

"Maneni asayatetba asoshi
jangratemer, saka kidangi aoba
sülenbo ni tanur tetsü ka lir. Ni
mashisa aliba mapang kanga
asayanüa liasü," ta lai ashi.

"Ni tajungba akumtsü asoshi
asayatsüla, saka asaya tali akok
tenzükba atema ni pelar," ta ashi.

Australian Open asayamung
round mezüngbuba nung tsükba
sülen California nung alila
Osaka ya taoba ita Doha
quarter-finals tonga liasü.

Lai taruba asaya nung
Liudmila Samsonova ajurutsü.

Taoba mapang WTA
number one alila Caroline
Wozniacki ya meyipa shilangba
sülen mera ka agia liasü.

World number 204 nung alila
Wozniacki-i China tsür Zhu Lin
madak 7-6 (8/6), 6-1 agi akok
aser tang lai Croat Donna Vekic
den asayatsü.

Venus Williams ya August ita
nungi asaya kata makoker aser
la Japan tsür Nao Hibino-i 2-6,
6-3, 6-0 agi tsükdaktsüogo.

Arishi küm 43 tain Williams
ya tesüsa US Open nung
August ita asaya liasü aser
hopta ana tejakdang Cincinnati
nung takok tatembangba ngua
liasü.

Britain tsür rank 250 nung

alila Emma Raducanu-i mezüng
round nung world number 96
nung alila Spain tsür Rebeka
Masarova madak 6-2, 6-3 agi
takok angu aser 2021 US Open
champion ya taruba asaya
atema Ukraine tsür Dayana
Yastremska ajurur.

Tebur asaya nung Novak
Djokovic ya Japan nunger
Shintaro Mochizuki madak 7-6
(7/4), 7-6 (8/6) agi takok anguba
sülen Australia nunger
Aleksandar Vukic den
asayatsü.

Czech nunger Tomas
Machac-i taoba mapang world
number 3 nung alisang Stan
Wawrinka asoshi 2024 küm
mejungi tenzükdakja 7-6 (7/3),
4-6, 6-2 agi tsükdaktsüogo.

Machac ya round tanabuba
nung France nunger seed 21
buba nung alisang Adrian
Mannarino ajurutsü.

Asaya danga ka nung
France nunger Gael Monfils-i
Australia nunger Max Purcell
madak 6-1, 6-2 agi takok ngua
liasü.

Indian Wells Masters nung Naomi Osaka round tanabuba tongogo

